
MATH MARVELS PERKASA PdP MATEMATIK LUAR BANDAR, LABUHKAN TIRAI DENGAN KEJAYAAN CERMERLANG
 

UUM ONLINE: Projek inovasi sosial ‘Math Marvels: Jelajah Matematik Harian Melalui Modul Interaktif’ secara rasminya melabuhkan tirai menerusi Majlis
Penutupan Projek yang telah diadakan pada 21 September 2026. Majlis ini dianjurkan sebagai platform untuk membentangkan hasil dan dapatan kajian
impak projek kepada pihak pengurusan sekolah, di samping merakamkan penghargaan atas kerjasama dan komitmen yang diberikan oleh ketiga-tiga sekolah
sepanjang pelaksanaan projek.
 
Majlis penutupan tersebut turut dihadiri oleh Dekan Pusat Pengajian Pendidikan (SoE), PM Dr. Mohamad Khairi Hj Othman, yang hadir memberikan
sokongan terhadap pelaksanaan projek dan usaha memperkukuh inovasi dalam pengajaran dan pembelajaran Matematik.

Turut hadir ialah barisan Guru Besar serta guru Matematik Tahun 4 yang terlibat dari Sekolah Kebangsaan (SK) Hakim Teh, SK Hosba dan SK Bandar Bukit
Kayu Hitam. Wakil daripada Pusat Kerjasama Universiti-Industri (CUIC), UUM, selaku penganjur Skim Geran Inovasi Sosial (SIGS), turut hadir memberikan
sokongan terhadap pelaksanaan dan kelangsungan projek tersebut.
 
Projek inovasi ini diketuai oleh Dr. Nurul Atiqah binti Talib dari Pusat Pengajian Pendidikan (SoE), UUM, bersama pasukan penyelidik yang terdiri daripada
PM Dr. Siti Nazuar binti Sailin, Dr. Nurul Jawahir binti Md Ali, Dr. Muhammad Asyraf bin Abdul Rahman dan Dr. Marina binti Nazrin.
 
Projek ini bertujuan memperkasakan pengajaran dan pembelajaran (PdP) Matematik melalui pendekatan penyelesaian masalah (problem-solving approach)
yang mengintegrasikan elemen inkuiri dan pemikiran kritis, serta disesuaikan dengan konteks kehidupan harian murid di sekolah luar bandar.
 
Hasil penilaian menunjukkan impak yang membanggakan apabila markah min ujian pra dan ujian pasca bagi kumpulan murid yang menerima intervensi (75
orang) meningkat daripada 30.2% kepada 56.19%, iaitu peningkatan sebanyak 25.98%, jauh melangkaui peningkatan kumpulan kawalan yang hanya
mencatatkan 17.42%.



Selain peningkatan pencapaian akademik, analisis terhadap aspek sikap turut menunjukkan perkembangan positif apabila murid menunjukkan peningkatan
dari segi keseronokan dan keyakinan dalam pembelajaran Matematik, serta keupayaan mengaplikasikan konsep Matematik dalam situasi kehidupan
seharian. Analisis temu bual bersama guru turut mencatatkan pencapaian objektif kajian pada tahap 83.3 peratus.
 
Pihak penyelidik UUM merakamkan setinggi-tinggi penghargaan dan terima kasih kepada Jabatan Pendidikan Negeri (JPN) Kedah, Pejabat Pendidikan
Daerah (PPD) Kubang Pasu, CUIC UUM, serta pihak pengurusan dan guru Matematik dari ketiga-tiga sekolah atas komitmen, kerjasama dan sokongan yang
diberikan sepanjang pelaksanaan projek.
 
Kerjasama erat antara pihak universiti, sekolah dan agensi pendidikan ini menjadi pemangkin kepada usaha memperkukuh pembelajaran Matematik yang
kontekstual, bermakna dan dekat dengan kehidupan murid, khususnya dalam konteks pendidikan luar bandar.

